
					Prawfddarllenwyd y dudalen hon


Rhys. O na, fe drefnwyd i chwi swydd ger bron,

A wneiff i chwi burion offis.



Gwen. Pe cawn i ryw offis fechan,

Rhag i mi newynu yn anian.



Rhys. Ffoledd newynu a chadw nad,

Tra fyddo'r wlad mor lydan.



A chwithe'n hen fenyw lysti am gerdded

Cewch gystal bywiolieth ag allech chwi weled,

A chwmni merched o le i le,

A'ch gwala o de i yfed.



Ond rhaid i chwi ddysgu'n ddwysgall,

Fedru dangos i fenywod annghall,

Eu ffortun yn dwt, mewn cwpan de,

Fel y gallont hwy'n ddie ddeall.



Gwen. Mae ofn na alia'i ddim oddiwrthi.



Rhys. Ni fu erioed beth hawsach, troi cwpan a'i throsi,

A dweyd peth a'u plesio, wrth eich pen eich hun,

Dyna'r cyfan, fe ŵyr dyn, am dani.



Nid rhaid i chwi fyth mo'r ame

Na ddywedwch y gwir o'r gore,

Ran y cythrel sy'n dysgu, ac yn trefnu'r tro,

Ac y fo sy'n gwirio'r geirie.

